
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 5-Ի N 670-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
 
Հիմք ընդունելով «Պետական կենսաթոշակների մասին» Հայաստանի Հանրապետության օրենքի 33-րդ հոդվածի 6-րդ և 35-րդ հոդվածի 2-րդ մասերը և «Իրավական ակտերի մասին» Հայաստանի Հանրապետության օրենքի 70-րդ հոդվածի պահանջները՝ նպատակով Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2011 թվականի մայիսի 5‑ի «Կենսաթոշակ վճարելու կարգը հաստատելու մասին» N 670-Ն որոշման մեջ կատարել հետևյալ փոփոխությունները`

1) որոշման N 1 հավելվածում`
ա. 8-րդ կետում «20-ը» թիվը փոխարինել «վերջին աշխատանքային օրը (եթե կենսաթոշակառուի տվյալներում անճշտություններ չկան)» բառերով.

բ. 43-րդ կետում «ամսի 20-ը, իսկ այդ ժամկետից հետո, մինչև տվյալ ամսվա վերջը, դիմելու դեպքում, այդ գումարները վճարվում են դիմելու ամսվան հաջորդող երկրորդ ամսվա կենսաթոշակների վճարման հետ միաժամանակ» բառերը փոխարինել «դիմելու ամսվա վերջին աշխատանքային օրը (եթե կենսաթոշակառուի տվյալներում անճշտություններ չկան)» բառերով.

2) որոշման N 2 հավելվածով հաստատված պայմանագրի օրինակելի ձևի 2.3.6-րդ կետում «20-ը» թիվը փոխարինել «վերջին աշխատանքային օրը» բառերով.
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

Տեղեկանք-հիմնավորում
«Հայաստանի Հանրապետության կառավարության 2011 թվականի մայիսի 5-Ի N 670-Ն որոշման մեջ փոփոխություններ կատարելու մասին» ՀՀ կառավարության որոշման նախագծի մասին
1. Իրավական ակտի անհրաժեշտությունը (նպատակը)

Ներկայացվող նախագծի նպատակը կենսաթոշակների վճարման գործընթացի հստակեցումն է:

1.1. Կարգավորման հարաբերությունների ներկա վիճակը և առկա խնդիրները
Հայաստանի Հանրապետության կառավարության 2011 թվականի մայիսի 5-Ի N 670-Ն որոշման N 1 հավելվածով հաստատվել է կենսաթոշակի վճարման կարգը, իսկ N 1 հավելվածով՝ կենսաթոշակների անկանխիկ վճարման ծառայությունների մատուցման պայմանագրի օրինակելի ձևը:  

Մասնավորապես, վերը նշված N 1 հավելվածի.

1) 8-րդ կետի համաձայն՝ տվյալ ամսվա կենսաթոշակը դիմումում նշված եղանակով (բանկի կամ կազմակերպության միջոցով) վճարվում է, եթե դիմումը կենսաթոշակ նշանակող ստորաբաժանում է ներկայացվել մինչև տվյալ ամսվան նախորդող ամսվա 20-ը,

2) 43-րդ կետի համաձայն՝ կենսաթոշակառուի մահվան դեպքում տրվող թաղման նպաստը և կենսաթոշակառուի մահվան պատճառով չվճարված կենսաթոշակի գումարը կազմակերպության միջոցով ստանալու դեպքում` այդ գումարները վճարվում են դիմելու ամսվան հաջորդող ամսվա կենսաթոշակների վճարման հետ միաժամանակ, եթե շահառուն դիմումը և անհրաժեշտ մյուս փաստաթղթերը ներկայացրել է մինչև ամսի 20-ը, իսկ այդ ժամկետից հետո, մինչև տվյալ ամսվա վերջը, դիմելու դեպքում, այդ գումարները վճարվում են դիմելու ամսվան հաջորդող երկրորդ ամսվա կենսաթոշակների վճարման հետ միաժամանակ:

N 2 հավելվածով հաստատված պայմանագրի օրինակելի ձևի 2.3.6-րդ կետի համաձայն՝ հաջորդ ամսվա կենսաթոշակի անկանխիկ վճարման ցուցակները ձևավորելու նպատակով բանկը Ծառայությանն է տրամադրում մինչև տվյալ ամսվա 20-ը (ներառյալ) իր հետ բանկային հաշվի պայմանագիր կնքած կենսաթոշակառուների տվյալները:

Ընդ հանրապես, ամբողջ կենսաթոշակային օրենսդրության մեջ հերթական ամսվա վճարման ցուցակում արտացոլվում են այն փոփոխությունները, որոնք արդյունք են մինչև նախորդ ամսվա 20-ը ներկայացված դիմումների կամ ստացված տեղեկատվության:

Վերը նշված ժամկետները փոխկապակցված են վճարման ցուցակների ձևավորման առանձնահատկության հետ՝ պայմանավորված կենսաթոշակառուների հաշվառման <<Արաքս>> տեղեկատվական համակարգի առանձնահատկություններով:

Մասնավորապես, <<Արաքս>> տեղեկատվական համակարգը իրենից ներկայացնում էր 51 լոկալ սկզբունքով վարվող տեղեկատվական բազաներում ներառված տվյալների ամբողջություն, իսկ կենսաթոշակների վճարման ցուցակները ձևավորվում էին տարածքային ստորաբաժանումներում, ներկայացվում էին ծառայություն, որից հետո նոր տպում և փոխանցում Հայփոստ ՓԲԸ-ին (կանխիկ վճարման համար) և Ծառայության կողմից՝ բանկերին (անկանխիկ վճարման համար):

Ըստ այդմ, հաշվի առնելով տեղեկատվության փոխանակության, համադրումներ (ճշտումներ) կատարելու համար անհրաժեշտ ժամանակը և սահմանված ընթացակարգերը՝ ժամանակային առումով հնարավորություն էր լինում հերթական ամսվա վճարման ցուցակներում արտացոլել այն դիմումները, որոնք ներկայացվել են մինչև տվյալ ամսվա 20-ը:

2013 թվականի հունիս ամսին, առաջին անգամ, կենսաթոշակների վճարման ցուցակները ձևավորվեցին <<Էլեկտրոնային կենսաթոշակ>> տեղեկատվական  համակարգով:

<<Էլեկտրոնային կենսաթոշակ>> տեղեկատվական  համակարգը, ի տարբերություն <<Արաքս>> տեղեկատվական համակարգի, գործում է կենտրոնացված կարգով (տեղեկատվությունը միանգամից մուտքագրվում է կենտրոնացված բազա), ինչը հնարավորություն է տալիս հսկել տվյալներում կատարվող փոփոխությունները և ապահովել տեղեկատվության հավաստիությունը:

<<Էլեկտրոնային կենսաթոշակ>> տեղեկատվական  համակարգի ներդրմամբ՝ էապես փոխվում են նաև ցուցակների ձևավորման տրամաբանությունն ու ընթացակարգերը:

Մասնավորապես, վճարման ցուցակը ձևավորվում է կենտրոնացված կարգով, էլեկտրոնային եղանակով տրամադրվում է տարածքային բաժնին՝ տպագրելու և <<Հայփոստ>> ՓԲԸ-ի բաժանմունքներին տրամադրելու համար, իսկ անկանխիկ եղանակով վճարում իրականացնելու նպատակով՝ փոխանցվում են միանգամից բանկերին:

Միաժամանակ, գործող ընթացակարգերի շրջանակներում հնարավորություն կա տվյալ ամսվա վճարման ցուցակներում ներառել այն անձանց տվյալները (դրանցում կատարված փոփոխությունները), ովքեր կենսաթոշակ նշանակող ստորաբաժանում է դիմել նախորդ ամսվա վերջին աշխատանքային օրը (եթե տեղեկատվության հավաստիության հետ կապված խնդիրներ չկան):

Ըստ այդմ՝

1) տվյալ ամսվա 1-ին աշխատանքային օրը ՏԲ-ները ավարտում են այն դիմումները ովքեր կենսաթոշակ նշանակող ստորաբաժանում է դիմել նախորդ ամսվա վերջին աշխատանքային օրը (եթե տեղեկատվության հավաստիության հետ կապված խնդիրներ չկան),

2) տվյալ ամսվա 2-րդ աշխատանքային օրը ձևավորվում են վճարման ցուցակները և փոխանցվում են տարածքային բաժիններին,

3) տվյալ ամսվա 3-րդ աշխատանքային օրը, մինչև ժամը 12.00-ն, տարածքային բաժինները տպում են վճարման ցուցակները և ստորագրությամբ հանձնում փոստային բաժանմունքներին (սկսած ժամը 12.00-ից, փոստային բաժանմունքները կարող են այցելել ՏԲ՝ ցուցակը վերցնելու համար):

1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է համապատասխան փոփոխություններ կատարել ՀՀ կառավարության 2011 թվականի մայիսի 5-Ի N 670-Ն որոշման մեջ:
2. Կարգավորման առարկան
Առաջարկվող նախահծով առաջարկվում է հստակեցնել, որ 

1) տվյալ ամսվա կենսաթոշակը դիմումում նշված եղանակով (բանկի կամ կազմակերպության միջոցով) վճարվում է, եթե դիմումը կենսաթոշակ նշանակող ստորաբաժանում է ներկայացվել մինչև տվյալ ամսվան նախորդող ամսվա վերջին աշխատանքային օրը (եթե կենսաթոշակառուի տվյալներում անճշտություններ չկան),

2) կենսաթոշակառուի մահվան դեպքում տրվող թաղման նպաստը և կենսաթոշակառուի մահվան պատճառով չվճարված կենսաթոշակի գումարը կազմակերպության միջոցով ստանալու դեպքում` այդ գումարները վճարվում են դիմելու ամսվան հաջորդող ամսվա կենսաթոշակների վճարման հետ միաժամանակ, եթե շահառուն դիմումը և անհրաժեշտ մյուս փաստաթղթերը ներկայացրել է մինչև դիմելու ամսվա վերջին աշխատանքային օրը (եթե կենսաթոշակառուի տվյալներում անճշտություններ չկան),

3) N 2 հավելվածով հաստատված պայմանագրի օրինակելի ձևում սահմանել, որ հաջորդ ամսվա կենսաթոշակի անկանխիկ վճարման ցուցակները ձևավորելու նպատակով բանկը Ծառայությանն է տրամադրում մինչև տվյալ ամսվա վերջին աշխատանքային օրը իր հետ բանկային հաշվի պայմանագիր կնքած կենսաթոշակառուների տվյալները՝ հնարավորություն տալով այդ անձանց ևս անմիջոպես դիմել կենսաթոշակ նշանակող ստորաբաժանում վճարման եղանակը (կազմակերպությունը) փոխելու համար (եթե կենսաթոշակառուի տվյալներում անճշտություններ չկան):

3. Իրավական ակտի կիրառման դեպքում ակնկալվող արդյունքը
Ներկայացվող նախագիծը հնարավորություն կտա գործող օրենսդրությունը համապատասխանեցնել առկա իրողություններին՝ ապահովելով այն կենսաթոշակառուների իրավունքների իրականացումը, ովքեր կենսաթոշակ նշանակող ստորաբաժանում են դիմել մինչև տվյալ ամսվա վերջին աշխատանքային օրը (եթե կենսաթոշակառուի տվյալներում անճշտություններ չկան):

ՏԵՂԵԿԱՆՔ
«Հայաստանի Հանրապետության կառավարության 2011 թվականի մայիսի 5-Ի N 670-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին
«Հայաստանի Հանրապետության կառավարության 2011 թվականի մայիսի 5-Ի N 670-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեի եկամուտներում և ծախսերում էական ավելացումներ կամ նվազեցումներ չեն նախատեսվում:

ՏԵՂԵԿԱՆՔ
«Հայաստանի Հանրապետության կառավարության 2011 թվականի մայիսի 5-Ի N 670-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտության բացակայության մասին
«Հայաստանի Հանրապետության կառավարության 2011 թվականի մայիսի 5-Ի N 670-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:







